
	సీ.	
అనిన నచ్చాన యనంగనారాచసం, తప్తయు నాచ్ఛాదితస్వదేహ

లతికయ నిర్భరలజ్జానిమీలిత, నయనయు నై మహీనాథు సారెఁ

గడగంటిచూపులఁ గనుఁగొంచు నొకతరు, పార్శ్వంబునం దుండి పాదపంబు

కొనగోళ్ల వాయించుకొనుచు నౌదల వాంచి, యొక్కింత మాటాడ కూరకుండె



	 







	తే.	
వీతరాగుండు తత్త్వసంవిదుఁడు నిస్పృ, హుండు నగు నారదుం డప్పు డోలి రాగ

కామలజ్జాధికత్వముల్ గలిగియుండె, నహహ దైవకృతం బెన్న నద్భుతంబు.



	 51







	వ.	
అని యగస్త్యుండు వెండియు శౌనకున కిట్లనియె న ట్లయ్యాగంతుకాంగనారత్నంబు

మదనవిహ్వలమానస యగు టెఱింగి తానును మదనావిష్టుం డై నృపాలుండు దాని

కిట్లనియె.

	తే.	
వనజముఖి నీవు కన్యక వనుచు మదిని, దోఁచుచున్నది చూడ నద్భుతము నీదు

రూప మిట న న్వరింపు మారూఢవాంఛ, సఫల మగుఁ జుమ్ము నీయెలజవ్వనంబు.

	సీ.	
కలహంసగామిని కరటికుంభస్తని, కర్పూరదరహాస కంబుకంఠి

కలకంఠకలవాణి కాహళికాజంఘ, కహ్లారదళపాణి కమలవదన

కాసారనిభనాభి కంఠీరవవలగ్న, కనకకోరకనాస కైరవాక్షి

కస్తూరికాగంధి కచ్ఛపచరణాగ్ర, కార్ముకభ్రూవల్లి కాంచనాంగి



	 







	తే.	
కదళికాస్తంభరుచిరోరుకాండయుగళ, కల్పభూజాతనవలతాకలితబాహ

కాలజీమూతనీకాశఘనశిరోజ, కామినీమణి ననుఁ బ్రేమఁ గవయు మిపుడు.

	క.	
కొమ్మా నెమ్మది నాతో, రమ్మా వూపురికి సకలరాజ్యంబును నీ

సొమ్ముగఁ జేసెద ననుఁ జే, కొమ్మా మరుకేలి నేలుకొమ్మా నెమ్మిన్.

	తే.	
అనుడు నబ్భూమిపరుమాట లాలకించి, మెత్తఁబా టూని యన్నులమిన్న కన్ను

నన్నల నలంతినవ్వుల నున్నతెఱుఁగు, వన్నె దైవాఱ నెఱిఁగించి మిన్నకుండె.

		 ఈ పేజీలో చివరి మార్పు 28 నవంబరు 2022న 05:46కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

